



جوتچوایله آیی نین ناغیلی:   cutçu ilə ayının nağılı

گونلرين بير گونونده بير جوتچو چؤلده يئر سورنده، دره ايچينده بير آييني گؤردو اوتوروب اؤزون قيرخير آيي آنلادي جوتچو اونو گؤروب گلدي دئدي جوتچو قارداش گل منيم بو گيزلين سؤزومو شارا سالما منده عوضينده گونده سنه بير قوچ- قويون قويروغو گتيريم باجاندان آتيم جوتچو قبول ائديب دئدي هئچ ناراحات اولما من اونو دئمه‌ره‌م
نئچه گون دالبادال آيي قويروغو گتيريب باجادان آتيردي آنجاق جوتچونون آروادي ديله گلدي: کيشي بو قويروقلار هاردان گلير و نييه گلير؟

جوتچو دئدي آرواد سن نئينيسه‌ن يئ آللاهووا شوکور ائله.

بير نئچه مودده‌ت ائله بئله کئچدي آنجاق آرواد دئدي کيشي بو سؤزيني منه دئمه‌سه‌ن من بوشاناجاغام کيشي نه ايززاه ائتدي فايداسي اولمادي بير گئجه‌کي آيي قوروغو آتدي کيشي او گيزلين سؤزو خانيمينا سؤيله‌دي.

آيي‌نين ايشي بئله ايدي گئجه لر قويروغو آتاندان سونرا بير آز دام اوسته دوروب قولاغ آساردي و او گئجه‌ده جوتچونون سؤزلرين ائشيتدي باجادان چاغيريب بئله دئدي: کؤپه‌ک اوغلو جوتچو ايندي کي منيم گيزلينيمي بيلديردين صاباح جوته گلسه‌ن باسيب بئليني ازه‌جم. کيشي دئدي آرواد نئجه مني يازيق ائله دين و روزيني الده‌ن وئردين ايندي من باشي کوللو نه ائديم او گئجه جوتچو دان اولدوزو چيخاناجاق ياتانمادي و سحرتئزده‌ن اوز قويوب کؤيشنه بير تولکو تاپيب دردين اونا دئدي. تولکو دئدي منيم جوتچو قارداشيم بو ائله چتين بيرایش دگيل من اونو سن اوچون حل ائده‌ره‌م آمما عوضينده سنده‌ن بير زاد ايسته‌رم واونو وئرمه‌سه‌ن من گئديم سنده کئچه‌ل باشووا آيري بير چاره گزگينه‌ن
جوتچو دئدي هله دئ گؤروم منده‌ن نه ايسته‌ييرسه‌ن؟

تولکو بير اويانا باخيب بير بويانا باخیب دئدي جوتچو قارداش قولاغووو گتير قاباغ و اينيلده دي: .... وون سول تايين، جوتچو بيرده‌ن قيشخيردي آهاي تولکو هئچ بيليرسه‌ن نه دئييسه‌ن او اولماسا ائله بيل اؤلموشه‌م دا نه فايدا، سن منیم نسلیمی کسمه ک ایسته ییر سن

تولکو اوز- گؤزون قيرجيديب دئدي ايسته‌ييسه‌ن ايسته، ايسته‌ميسه‌ن ايسته‌مه‌ من سؤزومو دئديم و يالنيز بير يولون وار اونودا من بيليره‌م و ايللا هر يئره گئدسه‌ن او آيي سني توتوب اؤلدوره جئک باخ کئفينه من گئدديم آ.

جوتچو دئدي بير آز دوز گئديم خانيميما دئييم گؤروم او نه دئيير.

تولکو: اونو بوشلا اونا دئسون دييه‌ر يوخ، بلکه آيي سني اؤلدوره او بير آيريسينا گئده، هه تئز اول منيم ايشيم وار

جوتچو هر يئرده‌ن نايميد اولاراق تولکويه هه دئدي و اوننان نه ائده‌جه‌گيني سوروشدو تولکو دئدي سن گئديب بير يئکه چووال گتيره‌جئکسه‌ن و منه وئريب گئديب ائوينده و يا بير گيزلين يئرده گيزله‌نيب گون اورتاچاغي گلرسن بورا من سنه آييني قول قيچ باغلي وئرره‌م سنده منه ايسته‌ديگيمي وئره رسن.

جوتچو اوجور ائديب گئددي آمما ائله فيکري تولکويه وئره‌جاغيندايدي و قاچاق يول گزيردي.

گون چيخاننان تولکو زمي‌ده باشلادي جوت سورمه‌گه ناشتا چاغي گؤردو آيي چوخ هيرسلي گليري نئجه‌کي گؤردو جوتچو يوخدو اوجادان بير آنقيردي و دئدي هوي حوققا باز تولکو نه اولوب سن يئر سوروسه‌ن او سفئي جوتچو هاردا؟

تولکو ياواش قاباغا گئديب و آغلاماق حاليندا بئله دئدي: سلام منيم يازيق يولداشيم نئجه سنده من تک بير خوش گون گؤرمه‌دين و... تولکو گؤزوننه‌ن سو تؤکدو

آيي: نییه نه اولوبدو؟ منيم سورغوما جاواب وئرمه‌ده‌ن آغلاييسان تئز اول دئ گؤروم نه اولوب؟
تولکو آغلاياراق دئدي: قارداشيم نه اولاجئکدي من گره‌ک سنين کيمين بير گؤزه‌ل قارداشي الده‌ن وئره‌م

آيي قيشخيردي تئز اول کؤپه‌ک اوغلو سؤزين دئ ايان- چايان دانيشما

تولکو اوجادان آغلادي و دئدي: شاهين اوغلو آليزدي و حکيم لر اونا آيي ياغي داوا دئييبله‌ر، اينديده هاممي دوشوب کؤيشه‌نه آيي اوولايا، شاهين اوغلونا آپارا ائله بو سفئي جوتچونون ده باشينا ووروب آووچي لاري اؤنجه سنين اوستونه گتيره اودور گئديب اولاری  خبر ائده ايندي يئتيشه‌للـه‌ر تئز اول بير چاره ائله اولارچوخديلار هر يئره قاچسان گزيب تاپاللار.

آيي ال اياغين ايتيردي و تولکويه يالواردي اونا بير يول گؤرسه‌تسين

تولکو دئدي بوردا منيم يالنيز بير چوواليم وار سن گل گير بونون ايچينه هر کيم گلسه دييه‌ره‌م اؤکوزلرين اوتودور. تولکو آييني ساليب چووالا آغزين برک باغلادي، واخت اولوب جوتچوگليب و تولکوينه‌ن ايکيسي زوغال گؤتوروب توشدولر آيينين جانينا ايندي وورما هاچان وور، آييدا آنقيرير واي کؤپه‌ک اوغلانلاري بوردان چيخه‌ره‌م ايکينيزيده باسيب ازه‌ره‌م او قدر ووردولار آيي جان وئردي سورا تولکو اوز توتوب جوتچويه کي جوتچو قارداش منيم بورجومو وئر

جوتچو دئدي هه بالا سن ده گل بورجووو آل و بو حئينيده دالدان بير يئکه سين بوراخدي

تولکو: جوتچو قارداش او نه‌ييدير
جوتچو: ائله بيله‌م کندين ايت لريدير اولار منده ن دالي گليرديله‌ر
تولکو بئله گؤرجه گين اوز قويوب قاچماغا و قاچا- قاچا دئدي جوتچو قارداش ائله اودا اؤزينين دا منه دورماق يئري و بورجومو آلماق گيره‌وه سي يوخدور

